
1. Առկա իրավիճակը և կարգավորման ենթակա խնդիրը
Ինչպես ՀՀ կառավարության 2019 թվականի դեկտեմբերի 26-ի N 1978-Լ որոշման N 2 հավելվածում (70-րդ կետ), այնպես էլ ՀՀ կառավարության 2020 թվականի հունիսի 4-ի N 909-Լ որոշման հավելվածի «Հայաստանի Հանրապետությունում 2020-2022 թվականների ընթացքում մարդկանց թրաֆիքինգի և շահագործման դեմ պայքարի կազմակերպման ազգային ծրագրի իրականացման» ժամանակացույցում նախատեսված է ՀՀ աշխատանքային օրենսգրքում փոփոխություններ և լրացումներ կատարելու մասին օրենքի նախագծի մշակման միջոցառումը՝ համապատասխան ժամկետներով։
Աշխատանքային հարաբերությունների կարգավորման մեխանիզմները պարզեցնելու և բարելավելու, ինչպես նաև  Հայաստանի Հանրապետության ստանձնած միջազգային պարտավորություններին համապատասխանեցնելու պահանջ նախատեսված է նաև ՀՀ կառավարության ծրագրում (ՀՀ կառավարության 18.08.2021 N 1363-Ա որոշում), որի հիման վրա էլ ՀՀ կառավարության 2021-2026 թթ. գործունեության միջոցառումների ծրագրում ներառվել է «Հայաստանի Հանրապետության աշխատանքային օրենսգրքում փոփոխություններ  և լրացումներ կատարելու մասին» ՀՀ օրենքի նախագծի մշակման և Վարչապետի աշխատակազմ ներկայացնելու միջոցառումը։ Վերջինիս համար ՀՀ կառավարության 2021-2026 թթ. գործունեության միջոցառումների ծրագրում ժամկետ է նախատեսված 2022 թվականի հունիսի 3-րդ տասնօրյակը։
ՀՀ կառավարության 2019 թվականի դեկտեմբերի 26-ի N 1978-Լ որոշման N 2 հավելվածում (72-րդ կետ) ներառված է նաև  «Աշխատողների առողջության պահպանման և անվտանգության ապահովման պահանջները սահմանող ՀՀ օրենսդրության կատարելագործման և ամբողջականացման համար համապատասխան իրավական ակտերի նախագծերի մշակում» գործողությունը։
Մյուս կողմից, Հայաստանի Հանրապետության և Եվրոպական միության և Ատոմային էներգիայի եվրոպական համայնքի ու դրանց անդամ պետությունների միջև կնքված Համապարփակ և ընդլայնված գործընկերության համաձայնագրի (այսուհետ՝ Համաձայնագիր) համաձայն՝ իրականացվելու է ՀՀ աշխատանքային օրենսդրության մոտարկում Եվրոպական միության համապատասխան հրահանգներին։ Մասնավորապես, Համաձայնագրի 90-րդ հոդվածով սահմանված է, որ Հայաստանի Հանրապետությունը պետք է իրականացնի իր օրենսդրության մոտարկում համաձայնագրի VII Հավելվածում (վերջինումս ներառված են նաև Եվրոպական խորհրդարանի և Խորհրդի՝ Աշխատավայրում առողջությանը և անվտանգությանը վերաբերող հրահանգները) նշված Եվրոպական միության ակտերին ու միջազգային փաստաթղթերին՝ այդ Հավելվածի դրույթներին համապատասխան։ Մասնավորապես, աշխատավայրում առողջության և անվտանգության մասով Եվրոպական խորհրդարանի և Խորհրդի հրահանգների պահանջներին ՀՀ օրենսդրության մոտարկման ճանապարհային քարտեզը և գործողությունների ծրագիրը սահմանված է ՀՀ վարչապետի 2019 թվականի հունիսի 1-ի N 666-Լ որոշման N 2 հավելվածով (131-158-րդ կետեր)։ ՀՀ վարչապետի 2019 թվականի հունիսի 1-ի N 666-Լ որոշման մեջ N 2 հավելվածը լրացվել է Համաձայնագրի ուժի մեջ մտնելուց հետո (2021 թվականի մարտի 1) ՀՀ վարչապետի 2021 թվականի մայիսի 31-ի N 587-Լ որոշմամբ կատարված փոփոխությունների և լրացումների  արդյունքում։ 
Ելնելով այն հանգամանքից, որ վերոգրյալի շրջանակներում ՀՀ կառավարության 2019 թվականի դեկտեմբերի 26-ի N 1978-Լ որոշման N 2 հավելվածի 72-րդ կետի համաձայն մշակվող փոփոխություններում անհրաժեշտ է հաշվի առնել նաև Եվրոպական խորհրդարանի և Խորհրդի հրահանգների պահանջները, ինչպես նաև նկատի ունենալով այդ ուղղությամբ անհրաժեշտ աշխատանքների ծավալները՝ «Հայաստանի Հանրապետության կառավարության 2019 թվականի դեկտեմբերի 26-ի N 1978-Լ և 2020 թվականի հունիսի 4-ի N 909-Լ որոշումներում  փոփոխություններ կատարելու մասին» Հայաստանի Հանրապետության կառավարության որոշման նախագծով (այսուհետ՝ Նախագիծ) առաջարկվել էր փոփոխել ՀՀ կառավարության 2019 թվականի դեկտեմբերի 26-ի N 1978-Լ որոշման N 2 հավելվածի 72-րդ կետի գործողության վերջնաժամկետը։

2. Առաջարկվող կարգավորման նպատակը
	Նախագծով առաջարկվել էր ՀՀ կառավարության 2019 թվականի դեկտեմբերի 26-ի N 1978-Լ և 2020 թվականի հունիսի 4-ի N 909-Լ որոշումների համապատասխան կետերում ՀՀ աշխատանքային օրենսգրքում փոփոխություններ և լրացումներ նախատեսող օրենքի նախագծի մշակման ժամկետները համապատասխանեցնել ՀՀ կառավարության ծրագրի համաձայն՝ ՀՀ կառավարության 2021-2026 թթ. ծրագրի կատարումն ապահովող միջոցառումներում ներառվող «Հայաստանի Հանրապետության աշխատանքային օրենսգրքում փոփոխություններ  և լրացումներ կատարելու մասին» ՀՀ օրենքի նախագծի համար նախատեսվող ժամկետին։ Հաշվի առնելով, որ ՀՀ կառավարության 2020 թվականի հունիսի 4-ի N 909-Լ որոշման հավելվածի «Հայաստանի Հանրապետությունում 2020-2022 թվականների ընթացքում մարդկանց թրաֆիքինգի և շահագործման դեմ պայքարի կազմակերպման ազգային ծրագրի իրականացման» ժամանակացույցի 1.1.1 կետի միջոցառման «Գնահատման ցուցիչները» սյունակում նախատեսվում է, որ միջոցառման համար նախատեսված ժամկետում «ՀՀ աշխատանքային օրենսգրքում փոփոխություններ և լրացումներ կատարելու մասին» ՀՀ օրենքը պետք է ընդունված լինի (իսկ ՀՀ կառավարության 2021-2026 թթ. ծրագրի կատարումն ապահովող միջոցառումներում «Հայաստանի Հանրապետության աշխատանքային օրենսգրքում փոփոխություններ  և լրացումներ կատարելու մասին» ՀՀ օրենքի նախագծին վերաբերող միջոցառումը ենթադրում է նախագծի ներկայացում Վարչապետի աշխատակազմ 2022 թվականի հունիսի 3-րդ տասնօրյակում), Նախագծով առաջարկվել էր ՀՀ կառավարության 2020 թվականի հունիսի 4-ի N 909-Լ որոշման հավելվածի ժամանակացույցի 1.1.1 կետի միջոցառման ժամկետը նախատեսել 2022 թվականի 4-րդ եռամսյակ։ 
Միաժամանակ, ելնելով այն հանգամանքից, որ ՀՀ կառավարության 2019 թվականի դեկտեմբերի 26-ի N 1978-Լ որոշման N 2 հավելվածի 72-րդ կետի համաձայն մշակվող փոփոխությունների շրջանակներում անհրաժեշտ է հաշվի առնել նաև Եվրոպական խորհրդարանի և Խորհրդի հրահանգների պահանջները, ինչպես նաև նկատի ունենալով այդ ուղղությամբ անհրաժեշտ աշխատանքների ծավալները՝ Նախագծով առաջարկվել էր փոփոխել ՀՀ կառավարության 2019 թվականի դեկտեմբերի 26-ի N 1978-Լ որոշման N 2 հավելվածի 72-րդ կետի գործողության վերջնաժամկետը՝ 2022 թ. առաջին կիսամյակի փոխարեն սահմանելով  2022 թ. երկրորդ կիսամյակ։
Նախագծի՝ 21.12.2021 թ. կայացած Սոցիալական նախարարական կոմիտեի նիստում քննարկման արդյունքներով որոշվել է տալ դրական դիրքորոշում՝ պայմանով, որ որոշման նախագծի 1-ին կետի 1-ին և 2-րդ ենթակետերում, ինչպես նաև 2-րդ կետում «2022 թվականի առաջին կիսամյակ», «երկրորդ» և «2022 թվականի 4-րդ եռամսյակ» բառերը կփոխարինվեն «2022 թվականի մարտի 31» բառերով։ 
Արդյունքում՝ հիմք ընդունելով 21.12.2021 թ. կայացած Սոցիալական նախարարական կոմիտեի նիստի N ԿԱ/258-2021 արձանագրության 3-րդ կետի հանձնարարականը՝ Նախագիծը լրամշակվել է՝ բոլոր կետերում ժամկետները նախատեսելով 2022 թվականի մարտի 31։ 

3. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
ՀՀ կառավարության 2021 թվականի օգոստոսի 18-ի N 1363-Ա որոշմամբ հաստատված ՀՀ կառավարության ծրագրի 4-րդ՝ «Մարդկային կապիտալի զարգացում» բաժնի 4.6-րդ` «Աշխատանք և սոցիալական պաշտպանություն» ենթաբաժնում նախատեսվել է, որ արժանապատիվ աշխատանքի իրավունքի իրացման նպատակով պարզեցվելու և բարելավվելու են աշխատանքային հարաբերությունների կարգավորման մեխանիզմները՝ համապատասխանեցվելով նաև ՀՀ կողմից ստանձնած միջազգային պարտավորությունների պահանջներին։

4. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է Աշխատանքի և սոցիալական հարցերի նախարարության կողմից:

5. Ակնկալվող արդյունքը
Նախագծի ընդունմամբ ակնկալվում է փոփոխել ՀՀ կառավարության 2019 թվականի դեկտեմբերի 26-ի N 1978-Լ որոշման N 2 հավելվածի 70-րդ և 72-րդ կետերի, ինչպես նաև ՀՀ կառավարության 2020 թվականի հունիսի 4-ի N 909-Լ որոշման հավելվածի «Հայաստանի Հանրապետությունում 2020-2022 թվականների ընթացքում մարդկանց թրաֆիքինգի և շահագործման դեմ պայքարի կազմակերպման ազգային ծրագրի իրականացման» ժամանակացույցի 1.1.1-ին կետի միջոցառման ժամկետը։ 

6. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները
«Հայաստանի Հանրապետության կառավարության 2019 թվականի դեկտեմբերի 26-ի N 1978-Լ և 2020 թվականի հունիսի 4-ի N 909-Լ որոշումներում  փոփոխություններ կատարելու մասին» ՀՀ կառավարության որոշման ընդունման կապակցությամբ լրացուցիչ ֆինանսական միջոցների անհրաժեշտություն և պետական բյուջեի եկամուտներում և ծախսերում փոփոխությունների անհրաժեշտություն առկա չէ:





